
EDUCATION SCIENCE AND INNOVATIVE IDEAS IN THE WORLD 

 

 

247 

 
 

 

   https://global-science-review.com/                      

 

B.ERNAZAROV PROZASÍNDA KONFLIKTLERDIŃ QAHARMAN 

OBRAZÍN JASAWDAǴÍ XÍZMETII 

 

Orazbaeva Periza Kongratbaevna 

Qaraqalpaq mámleketlik universiteti magistrantı 

1. Gilt sózler: Ádebiyat, proza, povest, qaharman obrazı, konflikt. 

2.  Kalit so’zlar: Adabiyot, proza, qissa, qahramon obrazi, konflikt. 

Kórkem shıǵarmada konflikt hám obrazlardıń ulıwma teoriyalıq máseleleri 

haqqında, ondaǵı bazı bir tartıslı máseleler jóninde túsinikler hár túrli.   Konflikt  

hám qaharmanlar obrazın anıq, ádebiy tekstlik faktler tiykarında tereńirek 

úyrengen maqul, álbette. Keńes  húkimeti dáwirindegi eliwinshi jılları ústemlik 

etken ádebiyattaǵı “konfliktsizlik teoriyası” milliy kórkem oy-pikirge, ulıwma 

xalıqlardıń sana-sezimine kóp zıyan ákeldi. Kórkem ádebiyattıń sap halda 

rawajlanıwına kesent etti. Biraq, báribir waqıt, zaman degershigi, tariyxıy-

jámiyetlik rawajlanıw qarama-qarsılıqsız bolmaytuǵınlıǵı, al kórkem ádebiyat óz 

komponentleriniń biri konfliktten ajırala almaytuǵınlıǵı belgili. 

Konflikt (lat. contlictue - kelispewshilik, soqlıǵısıw) - 1) qarama-qarsı 

tárepler, pikirler, kúshler soqlıǵısıwı; 2) ádebiyat hám kórkem ónerde - kórkem 

shıǵarma mazmunında jatqan qarama-qarsılıq, personajlardıń óz ara soqlıǵısıwı, 

kelispewshiligi bolıp esaplanadı. Konflikt epikalıq shıǵarmalarǵa qarata 

qollanıladı, al detektiv romanlarda bolsa ol kolliziya, keshirme, pikir aǵımı túrinde 

kórinedi.  

Konflikttiń 3 túrli kórinisi bar: shıǵarma qaharmanlarınıń bir-birleri menen 

soqlıǵısıwı, gúresi, shárayat, ortalıq penen soqlıǵısıw hám ózi menen ishki gúresi. 

Drama konfliktli háreketti rawajlandırıwshı, keskinlestiriwshi qásiyetke iye. 

Konfliktte jazıwshınıń dúnyaǵa kózqarası, haqıyqatlıqtı, turmıstı, dúnyanı hám 

insandı qalay qabıl etiwi hám túsiniwi kórinedi. Dramaturgiyada “sırtqı” konfliktke 

keń orın beriledi, bunda qaharmanlar óz ara bir-biri menen qarama-qarsılıqta, 

gúreste boladı, “ishki” konflikt bolsa, qaharmannıń óz minnetin seziwi hám ázzi 

ruwxıy tárepi, táshwishleri, halatı ortasındaǵı qarama-qarsılıq túrinde kórinedi.  

Mazmunı, baǵdarı kózqarasınan konflikttiń turmıslıq, ádep-ikramlılıq, 

sociallıq, siyasıy, filosofiyalıq hám basqa túrleri bar. Waqıyalar rawajlanıwı 

dawamında sociallıq konflikt siyasıy konfliktke, siyası konflikt filosofiyalıq 

konfliktke aylanıwı múmkin. Úlken, ótkir ideyalar ushın keskin gúreske 

tiykarlanǵan soqlıǵısıwda tragediyalıq ruwx ústin bolıp, tragediyalıq konfliktti 

payda etedi yamasa kúlkili, ótkir satiralıq baǵdardaǵı jaǵday, waqıyalar kulkili 

ruwxtı payda etedi.  Konflikttiń mánisi waqıt, mákan menen tıǵız baylanıslı.  

Konflikt - bul qarama-qarsı umtılıslar, xarakterler, kózqaraslar hám 

ideyalardıń toqnasıwı. Ol tek personajlar arasındaǵı urıs-keris emes, bálki turmıslıq 

qarama-qarsılıqlardıń kórkem sáwleleniwi. Belgili teoretik alım V.E. Xalizev 

konfliktke tómendegishe baha beredi: “Konflikt - bul kórkem shıǵarmadaǵı 

háreketlerdiń deregi bolıp, ol xarakterlerdiń óz ara qatnasıǵın, waqıyalardıń 

dinamikasın hám shıǵarmanıń pútin strukturasın belgileydi” [1:86]. V.Xalizevtiń 

bul pikiri konflikttiń “konstruktiv” xızmetine baylanıslı. Yaǵnıy, konflikt bolmasa, 

avtor personajdı bir noqattan ekinshi noqatqa jıljıta almaydı. Syujettegi hárbir 

qádem (adım) - bul konfliktti sheshiwge yamasa onı shiyelenistiriwge qaratılǵan 

háreket bolıp tabıladı. 

Milliy ǵárezsizlik sebepli, ádebiyattanıw hám kórkem ónerdiń dóretiwshilik 

usılı realistlik metodqa aylandı, turmıs hám insandı haqıyqıy súwretlew, 

haqıyqatlıqtaǵı qarama-qarsılıqlardıń kólemin hám mánisin tereń ashıw, insan hám 

jámiyettiń kamalǵa keliwindegi qıyınshılıqlardı, quramalı processlerdi aqılǵa uǵras 

súwretlew birden-bir ólshemge aylandı. Biraq jazıwshı, kórkem óner iyesi 

haqıyqatlıqtaǵı qarama-qarsılıqlardı qanday bolsa, sondaylıǵınsha kórkem 

shıǵarmaǵa kóshirmeydi, kerisinshe, olardı tańlap aladı, ulıwmalastıradı, jáne de 

keskinlestiredi, olardıń mánisin, mazmunın ashadı. Sonlıqtan da, bul ayrıqsha 

áhmiyetli. 

Qaraqalpaq ádebiyattanıw iliminde konflikt, qaharman obrazınıń ashılıwı 

máseleleri usı janr boyınsha jumıslarda belgili dárejede esapqa alıp sóz etildi. 

[2:98]  Bulardan tısqarı ádebiyatshı Á.Qojıqbaev qaraqalpaq romanlarında konflikt 

hám xarakter máselelerin arnawlı izertlep, kólemli monografiyasın járiyaladı  

[3:56].  Mine, biz bulardıń barlıǵın esapqa alǵan halda konflikt hám qaharmanlar 

psixologiyasın ashıw sheberligin anıq, ádebiy materiallar tiykarında úyreniw 

maqul. Haqıyqatında,  joqarıdaǵı bazıbir izertlewlerde hám kóp sanlı ádebiy sın 

maqalalarda durıs kórsetilgenindey, XX ásirdegi qaraqalpaq prozasında konflikt 

hám sol tiykarda qaharman obrazlarınıń ishki ruwxıy álemin, olardıń sociallıq 

psixologiyalıq sıpatların, jeke insanıy minez-qulıq belgilerin de ashıp kórsetiw 

barlıq waqıtları  hámme shıǵarmalarda da birdey bolmadı. Turmıs haqıyqatlıǵı 

negizindegi konfliktlerdi boyap kórsetiw de, sxematik (kestede) halda jasalma 

súwretlew de, olardı folklorlıq halda idealizaciyalap, isenimsiz túrde sheshiw de 

orın aldı hám olar ádebiyatshılarımız tárepinen durıs analizlendi. 

Sonday-aq, konflikt qaharmanlar psixologiyası, olardıń ádep-ikramlılıq, jeke 

insanıy, muhabbat sezimleri menen sıpatların ashıp súwretlewde XX ásirdegi 

qaraqalpaq prozasında 70-80-jıllardan soń, jańasha sıpatlar, jańa basqıshlar payda 

boldı. Qaraqalpaq prozasında usı jıllar ishinde T.Qayıpbergenovtıń “Tánhá ózińe 

málim sır”, “Qara dápter”, “O dúnyadaǵı atama xatlar” hám kóp ǵana 

publicistikalıq prozası Sh.Seytovtıń “Xalqabad”, “Jaman shıǵanaqtaǵı Aqtuba”, 

K.Mámbetovtıń ‘İmtixan”, “Hújdan”, O.Ábdiraxmanovtıń “Bosaǵa” hám basqa 

kóplegen ocherkleri, K.Allambergenovtıń “Quslar qaytqan kún”, “Dárya tartılǵan 

jıllar”, Á.Paxratdinovtıń “Sóylenbegen tariyx” h.t.b. birneshe jas jazıwshılardıń 

povest hám gúrrińlerinde hár qıylı turmıstaǵı ásirese zamanagóy konfliktler, 

socializmniń ıdıraw dáwirindegi, onıń kúshli pát alǵan jıllarındaǵı da túrlishe 

biybastaqlıq qarama-qarsılıqları batıl túrde ortaǵa qoyıldı. Olardıń kópshiligi sol 

sovetlik dáwir, kommunistlik ideologiya húkim súrip turǵan jılları járiyalandı. 

Sonlıqtan da, olar biraz qarsılıqlarǵa ushıradı, orınsız sınaldı, biraq olardaǵı ómir 

qarama-qarsılıqların sáwlelendiriwdegi kórkem psixologiyalıq, ádebiy jazıwshılıq 

sheberlik máseleler ashıp berilgen joq. Geyde bul máselelerdegi umtılıslardıń 

dáslepki shaqırıq retindegi miynetlerdiń de bolǵanlıǵın biykarlaw múmkin emes.  

Jazıwshı Beknazar Ernazarovtıń «Kerеk adam» povesti insannıń ádep-

ikramlılıq juwapkershiligi, ádillik, ózin-ózi basqarıw hám jámiyet aldındaǵı 

juwapkershiligi sıyaqlı temalar súwretlengen. Povest realistlik hám psixologiyalıq 

detalǵa bay bolıp, bas qaharmannıń ishki dúnyası hám sırtqı waqıyalar menen 

bolǵan qatnası arqalı syujet rawajlanadı. 

Povesttiń tiykarǵı xarakteristikası - waqıyalardıń birinshi bet kózqarası 

menen beriliwi, yaǵnıy oqıwshı háreketlerdi hám waqıyalardı bas qaharman - 

Ábdimurattıń kózqarasınan baqlaydı. Usı arqalı oqıwshı waqıyanıń tek sırtqı 

waqıyaların ǵana emes, al qaharmannıń ishki ruwxıy keshirmelerin de tereńirek 

sezedi. Povest syujeti kóplegen ishki hám sırtqı konfliktler átirapında qáliplesken: 

Ishki konflikt (psixologiyalıq): Ábdimurat turaqlı túrde “Sud erteń dawam etedi” 

degen pikir menen ruwxıy sharshawda boladı. Bul onıń ishki qáweteri hám óziniń 

juwapkershiligin ańlawınan kelip shıǵadı. Ol ózin hám átirapındaǵılardı 

analizleydi, qanday qarar qabıl etiwdi bilmey, ishki gúres alıp baradı. Ishki 

monologlar qaharmannıń juwapkershilik, keshirim hám adamgershilik sezimlerin 

kórsetedi. Máselen, ol balaǵa qarata islenip atırǵan zorlıqtı kórip, ózin tutıw, 

ádillikti tiklew haqqında oylaydı. 

 Sırtqı konflikt sociallıq haqıyqatlıq penen baylanıslı boladı. Ábdimurat hám 

Qıdırbay arasındaǵı jánjel bolıp, Qıdırbay balaǵa zorlıq etip, al Ábdimurat onı 

toqtatadı. Bul konflikt jámiyette ádillikti támiyinlew, kúsh hám ádep-ikramlılıq 

principleri ortasındaǵı qarama-qarsılıqtı ashıp beredi.  Konflikt basqa personajlar 

menen atap aytqanda, Genjebay hám basqalar menen awıl xalqı menen de kórinedi. 

Olar óz isin islewge háreket etip atır, biraq qaharmannıń ádep-ikramlılıq 

sheshimleri arqalı syujet rawajlanadı. Konflikt syujette oraylıq orındı tutadı: 

waqıyalar shınjırı derlik hárbir saxnada qaharmannıń ishki yamasa sırtqı qararları 

átirapında aylanadı. Mısalı: balaǵa zorlıq islenip atırǵanın kórip, Ábdimurat 

aralasıwı, sharalar kóriwi - bul háreketler syujettiń háreketlendiriwshi kúshi bolıp 

tabıladı. Sonıń menen birge, konflikt qaharmannıń ádep-ikramlılıq sheshimleri, 

ádillik hám adamgershilik máseleleri menen tıǵız baylanısqan. 

